
“Futuru Pertense ba Nasaun Ne’ebé Eduka Nia Sidadaun Ho Di’ak” 

Embaixada E.U.A ho Prezidente Taur Matan Ruak Distribui Doasaun Meza,  
Kadeira, no Livru iha Gleno Ermera  

 
Embaixada EUA iha Dili nia Chargé d’Affaires Scott Ticknor hamutuk ho Prezidente Timor-Leste Taur 
Matan Ruak no Primeira Dama iha distribuisaun kadeira no meza 40, hamutuk ho livru labarik nian 600, 
ba Eskola Primária Similesu iha Gleno, Distritu Ermera, iha Kuarta-Feira, 15 Janeiru. Material hirak ne’e 
doasaun husi povu Amerikana iha Estadus Unidus liu husi inisiativa husi Gabinete Prezidente Timor – 
Leste nian no Departamentu Defeza E.U.A.  
 
Wainhira Estadus Unidus nian Komandu Pasífiku J4 (Diretór Lojístika, Enjeñaria, no Kooperasaun 
Seguransa)  Brigadeiru Jenerál Mark McLeod vizita mai Timor-Leste iha fulan Augustu tinan 2013, nia 
hasoru Prezidente Taur Matan Ruak. Prezidente hateten ba Brigadeiru Jenerál McLeod katak iha labarik 
estudante rihun mak laiha kadeira sufisiente atu tuur, ka iha livru sira. Kuandu nia fila fali ba Komandu 
Pasífiku, Brigadeiru Jenerál McLeod, servisu hamutuk ho Embaixada Estadus Unidus, ajuda atu komesa 
haruka kadeira ho meza ne’ebé mak la utiliza ona husi Eskola hirak ne’ebé Departamentu Defeza nian. 
Kadeira no meza 250 resin mak koleta liu husi inisiativa ne’e. Nune’e mós, Forsa Naval Estadus Unidus 
Batallaun Konstrusaun Movel iha Timor-Leste hala’o  kampaña kolesaun livru no koleta livru 2, 500 resin 
ba labarik Timoroan sira husi Eskola Primária East Pennsboro no Konsellu The Capital Area Reading  iha  
estadu Pennsylvania, Estadus Unidus.      
 
Iha nia diskursu durante serimónia, Chargé Ticknor anota katak doasaun ne’e ilustra katak “ita nia 
relasaun la’ós entre nasaun ho governu de’it, maibé mós entre komunidade ho nia povu.” Seabee Mark 
Guida, eis-alunu husi Eskola Sekundária iha Estadus Unidus ne’ebé organiza koleta livru, hateten, “Ha’u 
hanoin buat ne’ebé di’ak liu mak la’ós fó de’it livru ba labarik sira ne’ebé sei hetan ksolok tanba iha livru 
no buat ruma atu lee iha sira nia eskola, maibé mós halo ligasaun ho estudante sira iha ha’u nia sidade 
moris-fatin konaba oinsá labarik iha Timor-Leste aprende, oinsá sira nia eskola, no oinsá sira nia moris.” 
Durante serimónia, Chargé Ticknor hasara-tuir Estadus Unidus nia Prezidente Barack Obama, ne’ebé 
hatete katak “futuru pertense ba nasaun ne’ebé eduka nia sidadaun ho di’ak.” Prezidente Ruak re-
afirma tan ideia ne’e iha nia diskursu ba komunidade hodi tau iha asaun, tuur iha kadeira no lee husi 
livru hamutuk ho estudante no mestre sira.  

